
Meu Rohrbach, ach wos bis de schee!

Wenn mer die Strooß noch Rore geht, am Seiwäldsche entlong, kimmt mer ans Weichkoppeck. Un vun dem Weichkoppeck aus hod mer en scheene Bligg uff unse
Rohrbach.
On dere Stell, wor ich vor longe Johrn gestanne unn häbb mer meu Rohrbach so bedrocht. Häbb zurick gedenkt on die Kinneriohrn unn die  Juchendzeit. Unn do
hob ich gedenkt, du mußd doch emol vun dere scheene Zeid e poor Vers mache.
Unn des Gedicht, es hodd jo nochher e Lied gäwwe, häwwe mer bei em bunde Owend vunn de Feierwehr 1952 zum erschte mol gesunge, de Justes Lui und ich, un
des will ich emol fer die Rohrbächer ins Bläadche bringe.

Steh ich om Weichkopp, loß meun Bligg rumschweife,
rechts leid de Roßberch, links die Neitscher Heh,
un mädde drin, es is jo grod zum Greife,
meu Rohrbach, ach wos bis de schee.
Wonn ich do steh, unn mach meu Bedrachdung,
sie is vobei, die scheene Juchendzeit,
do kimmd so monches Ding mer in Erinnerung,
monch dummer Straach, so aus de Kinnerzeid.
Als Buwe sinn mer draus erim gezooche,
mer Spelte oftmols Reiwer unn Schandam,

Dobei gitts a emol verressne Hose,
on Boa unn Bagge ach emol en Schmarn.
De Wallwatz (Wallmersberg) is oft unse Ziel gewäse,
mer baue Heisjer in de Hegge drin,
unn hewwe uns die Hasselniss geläse,
wos Gudes kaom uns dobei net in Sinn.
(Mer häwwe domols aach es Raache schunn browiert!)
Oam Grenzegroawe sin mer erim gebadchelt,
de oa fengt Fresch, de oanner wescht seu Fieß,
de Glenzd, der is ins Wasser neu gefalle,
unn hodd gegrische wie oam Spieß.

Uff em Maadplatz is grod so e groß Geweuel,
de Fußball fliggt uff em goanze Platz erum,
boal is er beim Schorchje, boal beim Rambas Deuel,
do leie schunn wirrer e poor Scheiwe drin.
Sie schmegge gud, die ächte Summerebbel,
de Bauch is voll, in die Dasch geht nix mer neu,
do kimmd de Schitz unn der flucht „Goddverdebbel,
wos feilt eich Lausbuuwe blos eu !“
Oam nechsde Doag, mer sitze in de Schul,
die Deer geht uff, es Ramche kimmd um Oacht,
die Lauser misse oanzeln oan seun Stuhl
unn jeder kriggt e goanz geherig Troacht.

Die Zeid vergeht, aus Buwe wem Berschjen,
de oa lernd des, de oanner bleibt dahoam;
unn jeder hod aach schun e hoamlich Schätzje,
er sieht es goar so oft im Draam.
De Gehoansdoagszug bewegt sich doarch die Stroße,
e groß Ereichnis for uns Rohrbächer Borsch,
sie sinn all debei, die Kloane unn die Große,
de Kall, de Phillipp, de Pere unn de Schorsch.
Drunne, uff em Maadplatz kimmd de Zuch zum Hoalde,
de Bornings Pere held seu zimfdich Redd,
unn doan is Mussik, for Junge unn for Oalde,
unn moancher kimmd do ziemlich speed ins Bedd.
(De Eckschorsch hoad immer gesaad: Ihr Mädscher,
wolld ihr alle Joahr Gehoansdoag feiern, do miss der
en Borsch vunn Rohrbach heiern.)

Geheierd werd, des is ach groad so schee,
em oane kimmds frieh, em aonnern speed in Sinn.
De oa kimmd weid, de oanner in die Neeh
unn moanche bleiwe aach im Derfche drin.
Des Läwens Storm, der rasselt um die Fensder,
geheierd is, do kumme aach die Kinn.
En Rohrbacher, der sieht do koa Gespensder,
des Läwens Storm, der werft aach den net imm.

Unn kimmd de Doag, do muß mer Abschied nehme,
es bleibt koaner do, unn woars aach noch so schee,
vunn drowwe koann ich donn meu Derfche sehe,
gell Pedrus, unse Dorf is schee?
Steh ich oam Weichkopp, loß meu Bligge schweife,
unn iwwerm Woald, des scheene Oawendrod,
do sprech ich hoamlich, still unn leise:
„Meu Rohrbach, stets behied dich Godd.“
Peter Fehr


